[image: image4.png]Gobierno de Navarra
Oficina del Portavoz NOTA DE PRENSA





[image: image1.png]NOTA DE PRENGA






Datorren zereal ereintzarako aurretiko lan gutxi egiten ari dira, lurra lehor dagoelako
Bitartean, kooperatibak nekazariek aurkeztutako hazi eskariak zehazten ari dira 
2009ko abuztuak 17, astelehena.  Foru erkidegoko zereal eremuetako lurrak lehor daude eta, ondorioz, hurrengo ereintza prestatzeko lan gutxi egiten ari dira. Landa Garapen eta Ingurumen departamentuak soroen egoerari buruz egiten duen txostenaren arabera, sasoi hobeen zain daude agronomia jarduera egokiak egiteko eta, aldi berean, lurra lehor dagoela lan egiteak sortzen dituen gainkostuak saihesteko. 
Bitartean, kooperatibak nekazariek hurrengo ereintzarako aurkeztutako hazi eskariak zehazten ari dira. Eremu eta laboreen arabera, eta Nekazaritzako TGIren aholkuei jarraiki, hari bigunetan Berdun barietatea gailendu da: %80 hartu du, nahiz eta atzera egingo duela aurreikusi duten. Aitzitik, Nogal barietatea indarra hartzen ari da: azken emaitzen arabera garrantzi aldetik bigarren dago. Beste barietate batzuk, berriz, zeuden horretan diraute, eremu zehatzagoetan: Marius, Bokaro, Boticelli, Andelos eta Arthur Nick.
Garagar laborean, gari laboreetan ez bezala, ez dago barietate nagusirik. Zereal eskualdeetako klimaren eta lurren arabera, Hispanic, Pewter, Opal, Natures eta Meseta eskatzen dituzte gehien. Azken kanpainetan, ordea, gariaren eta garagarren ordezko gisa oloak hartu du indarra, batik bat Aintree, Chapline eta Orblanche barietateek. Gari gogor barietate nagusiak Bolo eta Bolido dira. 

Beste labore batzuei dagokienez, koltza barietate hibridoei eutsi egin diete, Standing eta Royal barietateei, hain zuzen; barietate linealetan Recital sartu da gogor. Lekadunen alorrean, barietate hauek landatzea aholkatu dute: Cartouche, Isard eta Lumina. Azkenik, proteina babei dagokienez, Semiancha eta Castel barietateekin lan egiten jarraitzen dute, batez ere Lizarrerriko eremu freskoetan. 
Labore ureztatuak
Landa Garapen eta Ingurumen departamentuak egindako txostenaren arabera, industriarako tomatea biltzeko kanpaina duela bi aste hasi zuten Behe Erriberako udalerri batzuetan, eta azken egunetan Goi Erriberako herri batzuetan hasi dira, Alesbesen eta Cadreitan, adibidez. Lehen partida horietako emaitzak oso onak dira, bai kopuru, bai kalitate aldetik. 
Behin lursail goiztiarretan babarrun berdea bildu ondoren (Funesen eta Alesbesen, adibidez), Aragoi ibaiaren erriberako lursail berantiarretan, lore asko ari dira ateratzen (Melidan eta Santacaran, esaterako). Piko eta pikillo piperrak, gainera, bizkor ari dira handitzen, bai kontserba industriarakoak eta baita izoztekoak ere; California hori batzuk kolorea aldatzen hasiak dira. Uzta oparoa espero dute, beraz. 

Halaber, Ribaforadan eta Fontellasen arto soroak xehatzen hasiak dira, bazka egiteko. Kanpaina hori neguan hotza egiten hasten denean amaitzen dute. Oraingoz errendimendua handia da, landareak ondo hazi direlako. Hazirako artoa ere ondo ari da hazten, pixka bat aurreratu bada ere. 
Udazken eta neguko laboreetarako kruziferoak ari dira landatzen, hosto laboreak ezartzez amaitu ondoren. Hosto laboreei dagokienez, joan den asteetan landatutakoak, kardoak, adibidez, ondo errotu dira. 

Beste labore batzuk
Soroen egoerari buruzko txostenaren arabera, azken asteetako euriek lehorreko lurrek udaran izan duten estres hidrikoa arindu dute; lur horiek dira, esaterako: Erdialdeko, Pirinioetako, Iruñako arroko eta Lizarrerriko ekilore soroak (heltze garaian daude), eta Bailaretako, Sakanako, Erroko eta Baztango bazka artorako lurrak (artaburuak sortzen ari dira). Gainera, euri gehiago egingo duela esan dute eta, horrela, ziklo begetatiboa seguru osatuko dute. 
Abeltzaintzari dagokionez, txostenak dio Foru Erkidegoko zelai eta larreetan landare gutxi dagoela, azken asteotan euria egin duen arren. Beraz, leku askotan abereek elikagai osagarriak behar dituzte eta, ondorioz, abeltzainek gastu gehiago dituzte. 

